MESSAĠĠ TA’ PAPA FRANĠISKU 
LILL-KOMUNITÀ TA’ TAIZÉ
Lil Fratel Aloïs u lill-Komunità ta’ Taizé

F’din is-sena li fiha l-Komunità ta’ Taizé qed tiċċelebra tliet anniversarji, il-ħamsa u sebgħin sena mit-twaqqif tagħha, il-mitt sena mit-twelid ta’ Frère Roger u l-għaxar snin mill-mewt tiegħu, ningħaqad magħkom fir-ringrazzjament tagħkom lil Alla,  Dak li dejjem iqajjem xhieda ġodda li jibqgħu fidili sal-aħħar.  Ħallejt f’idejn il-Venerabbli Ħija, il-Kardinal Koch biex   jiżgura  lilek u lill-membri  kollha tal-Komunità  mill-affezzjoni lejkom.
Kif Papa Benedittu XVI kien qal liż-żgħażagħ waqt Laqgħa Ewropea li l-Komunità ta’ Taizé  organizzat f’Ruma fl-2012, Frère Roger “ ma għeja qatt jagħti xhieda tal- Evanġelju tal-paċi u tar-rikonċiljazzjoni, animat min-nar ta’ ekumeniżmu tal-qdusija” (Diskors 29/12/2012). 

Kien dan-nar li qanqlu biex iwaqqaf komunità li tista’ tkun kunsidrata bħala veru “parabbola ta’ komunjoni”,  li  sal-ġurnata tal-lum  għadha twettaq rwol hekk importanti billi tibni pontijiet ta’ fraternità bejn l-insara.

Filwaqt li  b’ħerqa kbira fittex l-għaqda tal-Knisja, il-Ġisem ta’ Kristu, Frère Roger ikien miftuħ għat-teżori mħarsa fid-diversi tradizzjonijiet insara, iżda mingħajr ma nfatam mill-oriġni protestanta tiegħu. B’perseveranza, li tagħha ta xhieda matul il-ħajja twila li għex, hu ta s-sehem tiegħu biex jiġu modifikati r-relazzjonijiet bejn insara mifruda, filwaqt li witta t-triq ta’ rikonċiljazzjoni għal ħafna.  

Frère Rogeri kien sostnut mill-Kotba Mqaddsa, iżda kien ukoll jirreferi għat-tagħlim ta’ Missirijiet il-Knisja u  kien jixrob mill-għejjun insara; u kien jaf jagħti dan kollu u jagħmlu attwali għaż-żgħażagħ.
Frère Roger kien jifhem lill-ġenerazzjonijiet ġodda; kellu fiduċja fihom.  Għamel minn Taizé post fejn żgħażagħ mid-dinja kollha jiltaqgħu, jħossuhom rispettati u akkumpanjati fil-mixja ta’ tiftix spiritwali.

Frère Roger ħabb il-foqra, lill-imwarrbin u lil dawk li fid-dehra tagħhom ma jiswew xejn. Bil-ħajja tiegħu u ta’ ħutu hu wera li t-talb jimxi id f’id mas-solidarjetà umana. 

Nirringrazzja lil Alla, Missier, Iben u Spirtu s-Santu għad-don  ta’ Frère Roger, għall-ħajja li għex sal-mewt vjolenti tiegħu. Jalla l-Komunità ta’ Taizé tkompli  dejjem tagħti x-xhieda ħerqana  li dejjem tat ta’ Kristu li qam mill-mewt u tkompli  tagħmel l-appell li qatt ma waqfet tagħmel  biex wieħed “jagħmel l-għażla li jħobb”. 
 Vatikan, 16 ta’ Awwissu 2015

